
Consolachòn 
 
M’en vou pe lo sentì to plan, 
Lo gran bouque a drèite, 
Djouie a pourtoù de man, 
E pe la tita de grousse pensie. 
 
N’i panco mezatoù 
Queunta l’è la premie. 
Acouto la bride de l’éve 
É le-z-arbée que tremblon 
Di fon i sondzòn. 
 
Le grataquì é le pepeun, 
I mentèn di bouèissòn 
Se baillon de gran-z-er, 
Arbeilloù de rodzo llouiyèn. 
 
Eun greillón to trampo 
Se catse dézò na pira, 
L’a perdù la patta é la bataille 
Demàn pourie gagné la guéra. 
 
Doe froumiye  
Trèinon le reste d’eun llaoutrì, 
S’aréton, van é vignon, 
Aoutre é eun sé… 
 
Fa tin-ì deur 
Comme lo greillón, 
Fa pensé a l’iveur 
Comme le froumiye. 
 
L’è macque eun beur passadzo. 
 
Leuvo la tita, souivo le gnoule que lambon, 
Me pensie lèi van aprì 
É mè n’i pamì d’adzo.  

